
Ágæti kennari,

Þessar leiðbeiningar eru skrifaðar til að aðstoða þig við að nota nemendabókina 
Gyðingdómur – Sáttmáli þjóðar í trúarbragðafræðslu á miðstigi grunnskólans. Vonandi 
finnur þú hér hugmyndir sem nýtast þér í kennslunni.

Í kennslubókum í kristinfræði er víða fjallað um gyðingdóm þar sem rætur kristn-
innar er þar að finna. En fram til þessa hefur ekki verið til kennslubók sem fjallar um 
gyðingdóm á eigin forsendum, án beinnar skírskotunar til kristinnar trúar eða sem 
hluti af námsefni í kristnum fræðum. Við samningu nemendabókarinnar var þetta haft 
sérstaklega í huga til þess að hún geti nýst bæði kristnum börnum og börnum sem 
tilheyra öðrum eða engum trúarbrögðum. Á einstaka stað er þó getið um kristna trú í 
kennslubókinni en þá eingöngu til samanburðar.    

Eins og öðrum kennslubókum í flokknum fylgir bókinni um gyðingdóm fræðslumynd 
um sama efni. Ég hvet þig til að nota myndina samhliða yfirferð bókarinnar.

Gildi trúarbragðafræðslunnar er ekki síst að hún eykur víðsýni nemenda og skilning 
þeirra á menningu annarra – enda hafa trúarbrögð mannkyns verið mjög mikilvægur 
þáttur, ef ekki sá mikilvægasti, í þróun flestra þjóðfélaga heimsins. 

Kennarinn þarf að hafa hugfast að þessi kennsla er ekki trúboð heldur hlutlaus fræðsla. 
Hann ætti að gæta þess að upphefja hvorki ákveðin trúarbrögð né gera lítið úr kenn
ingum þeirra eða framlagi til þjóðfélagsins. Þannig er ekki æskilegt að tala um „okkar 
trú“ og „þeirra trú“ í þessu sambandi. 

Hér á landi er að finna meðlimi allra helstu trúarbragða mannkyns og þeim fer sífellt 
fjölgandi sem setjast hér að úr öðrum menningarheimum. Þó að flestir nemendur komi 
úr kristnum fjölskyldum og hér sé kristin þjóðkirkja er mikilvægt að hlutleysis sé gætt 
í fræðslunni. Trú er mikið tilfinningamál fyrir flesta, ekki síst börn sem geta fundið til 
einangrunar ef þeirra trú er gert lægra undir höfði en trú annarra. Kennarinn þarf líka 
að muna að í flestum ef ekki öllum bekkjum eru börn foreldra sem aðhyllast enga trú 
eða eru trúlaus. 

Í kennaraefninu með bókinni Islam – að lúta vilja Guðs er ágæt hugleiðing um kennslu 
trúarbragða, eftir Guðlaugu Björgvinsdóttur, sem gagnlegt er að kynna sér áður en  
hafist er handa. Þar færir Guðlaug rök fyrir mikilvægi námsefnisins og bendir á hvað 
þarf að hafa í huga við kennslu þess. Sjá vef Námsgagnastofnunar.



Í upphafi hvers kafla er þess getið á hvaða blaðsíðum hann er í kennslubókinni og þar 
fyrir neðan er skrá yfir aðalatriði kaflans.

Við suma kaflana í þessu kennaraefni er bætt við ýmsum fróðleik sem er ekki í náms-
bókinni en gæti komið að notum til að svara spurningum nemenda um efnið, eða til að 
auka við þekkingu þeirra. Á bls. 40–42 er skrá yfir heimildir sem kennarinn getur stuðst 
við, svo sem bækur, kvikmyndir á myndböndum eða DVD, tónlist á geisladiskum og 
efni af Netinu. 

Með kennaraefninu fylgja nokkur einföld söguleg kort sem nýta má í kennslunni, 
annaðhvort með því að bregða þeim upp í kennslustundinni (t.d. með myndvarpa eða 
skjávarpa) eða ljósrita þau handa hverjum nemanda. 

Þú hefur væntanlega tekið eftir því að það eru engar spurningar eða verkefni í nemenda
bókinni. Þetta kennaraefni bætir úr því.

Við alla kaflana eru opnar spurningar út frá efni kaflans, sem kallast „Til umhugsunar.“ 
Tilgangur þeirra er að fá nemendur til að velta fyrir sér siðfræðilegum spurningum, 
eða að bera saman ákveðna þætti í ýmsum trúarbrögðum – að finna hvað þau eiga öll 
sameiginlegt og hvað er mismunandi. 

Nokkur tilbúin verkefni sem leggja má fyrir nemendur er að finna í þessum kennslu-
leiðbeiningum. Verkefnin gefa tilefni til samþættingar með öðrum námsgreinum, svo 
sem myndmennt, tónmennt, heimilisfræði, smíðum og tölvuleikni. 

Undir liðnum „Upprifjun“ eru spurningar til að hjálpa kennaranum að komast að því 
hvort nemendur hafi öðlast þekkingu á aðalatriðum kaflans. 

Á bls. 25–28  í þessum leiðbeiningum er skrá yfir heimildaverkefni út frá efni 
kennslubókarinnar og bent á bækur sem nemendur geta leitað upplýsinga í. 
Hugmyndin er að kennarinn ljósriti listann og dreifi honum til nemenda sinna 
sem velja sér efni af honum. Ef þetta er gert strax við upphaf námsins má jafn-
vel tengja kynningar nemenda á sinni heimildavinnu við yfirferð kennslubókar. Slíkt 
kryddar kennsluna og vekur áhuga nemenda á náminu. Nánari upplýsingar um 
hvernig skipuleggja mætti vinnuna í samstarfi við skólasafnskennarann er að finna 
á bls. 48 og 49 í kennaraefninu með hindúatrú sem er á vef Námsgagnastofnunar.  
Hér er slóðin: http://www.nams.is/allt-namsefni/vorunr/2941 Smelltu svo á tengil
inn „veffang.“

Sigurður Ingi Ásgeirsson

http://www.nams.is/allt-namsefni/vorunr/2941


Eins og nafn kaflans bendir til veitir hann yfirsýn yfir efni bókarinnar. Þó eru hér nokkur 
atriði sem ekki er fjallað um frekar í henni: 

•	 Að vera gyðingur.
•	 Frægir gyðingar.
•	 Hvar búa gyðingar á jörðinni? 
•	 Fjöldi gyðinga.
•	 Aldur trúarinnar.
•	 Nafn trúarinnar.
•	 Trúin á einn Guð.

 

Í upphafi er ágætt að kanna hvað nemendur vita um gyðingdóm og gyðinga. Hefja 
mætti umræðuna með því að skrifa orðin gyðingdómur og gyðingar á töfluna og spyrja 
síðan: 

•	 Hvað dettur ykkur í hug þegar ég nefni orðið gyðingdómur?
•	 Hvað vitið þið um gyðingdóm?
•	 Hvað vitið þið um gyðinga, fylgjendur trúarinnar?
•	 Þekkið þið einhvern sem er gyðingur?
•	 Vitið þið hvað felst í því að vera gyðingur?

Börnin leita að Ísrael á landakorti. Athuga hvaða lönd og höf liggja að landinu. Staðsetja 
Jerúsalem, höfuðborgina og Tel Aviv, stærstu borgina. 

Fáðu börnin til að safna myndum eða frásögnum um gyðingdóm, t.d. úr dagblöðum 
og tímaritum, annaðhvort með því að klippa myndirnar úr blöðunum eða teikna eftir 
þeim. Hvert barn segir bekknum frá sinni mynd og síðan eru myndirnar límdar á stórt 
veggspjald um trúna sem hengt er upp í kennslustofunni. 

Bjóddu gyðingi sem býr á Íslandi í heimsókn til að segja frá trú sinni. Þetta getur verið 
erfiðleikum bundið þar sem þeir eru ekki áberandi hér en er þess virði að reyna.



Nemendur velja sér efni af lista (sjá bls. 25–28) til að skrifa um og flytja fyrir bekkinn. 
Eða: Nemendur leita sér upplýsinga um fræga gyðinga í bókum/á Neti og skrifa  
nokkrar setningar um þá. 

Hér koma nokkur nöfn: Jesús frá Nasaret, Anna Frank, Ludwig Zamenhof, 
Yehudi Menuhin, Steven Spielberg, Marc Chagal, Albert Einstein, 
Robert Zimmerman, Sigmund Freud og Dorrit Moussaieff  http://forseti.is/Forsida/
ForsetiIslands/DorritMoussaieff/)  

Nöfn yfir fræga gyðinga er að finna á http://famous.heebz.com/   Neðarlega á síðunni 
sérðu ótal flokka sem hægt er að velja á milli. Æskilegt er að velja nöfn þeirra gyðinga 
sem hafa bætt líf jarðarbúa á einhvern hátt, eru góðar fyrirmyndir. Það er mikils um vert 
að nemendur kynnist fyrirmyndarfólki sem getur haft heillavænleg áhrif á líf þeirra. 

1.	 Hvað ákvarðar það hvort einhver telst vera gyðingur eða ekki? (Ef móðir hans er 
gyðingur telst viðkomandi einstaklingur gyðingur)

2.	 Nefndu einn frægan gyðing og hvað hann vann sér til frægðar.
3.	 Í hvaða landi búa flestir gyðingar? (Bandaríkjunum) 
4.	 Í aðeins einu landi heims er meirihluti íbúanna gyðingar. Hvaða land er það? 

(Ísrael)
5.	 Hvað kölluðust gyðingar til forna? (Hebrear) 
6.	 Hvað merkir orðið eingyðistrú? (Trú á einn Guð)

http://forseti.is/Forsida/
http://famous.heebz.com/


•	 Abraham.
•	 Ættfaðir gyðinga og múslima.
•	 Sáttmálinn sem Guð á að hafa gert við Abraham.
•	 Móse.
•	 Gyðingar þrælar í Egyptalandi.
•	 Móse leiðir gyðinga út úr Egyptalandi.
•	 Boðorðin tíu.
•	 Sáttmáli Ísraelsmanna við Guð.
•	 Loforð um annan spámann í framtíðinni.
•	 Ísraelsmenn koma aftur til fyrirheitna landsins.

Kort sem sýnir leiðina sem Abraham fór til Kanaan.  (bls. 10)
Kort sem sýnir leiðina sem talið er að hebrear hafi farið á leiðinni til fyrirheitna 
landsins.(bls. 11)  

Sú trú að aðeins sé til einn allsherjar Guð og allt í heimi sé undir hann sett er nefnd 
eingyðistrú. Útbreiddustu eingyðistrúarbrögðin eru þau Abrahamísku, svo sem gyðing-
dómur, kristni, islam og bahá’í trú. Sumir sprotar hindúatrúar aðhyllast einnig eingyðis-
trú. Gyðingar og múslimar halda því þó fram að með þrenningarkenningunni hafni 
kristnir hugmyndinni um einn Guð og geti því ekki talist til eingyðistrúarbragða.

Þau trúarbrögð sem rakin eru til ættföðurins Abrahams. 

Móse 
Samkvæmt íslenskri hefð er nafn spámannsins Móses skrifað Móse í nefnifalli en ekki 
Móses. 

Í helgisögninni um Abraham brýtur hann skurðgoð föður síns, því hann vildi sýna 
honum að þau væru falsguðir. Þekkið þið önnur dæmi úr sögu trúarbragða þar sem 
spámenn hafa brugðist við á svipaðan hátt?  (Múhameð og Alí brutu skurðgoðin í 
Kaaba. Jesús felldi um borð víxlaranna í musterinu.)



Samkvæmt Biblíunni lofaði Guð því að blessa Abraham og afkomendur ef þeir hlýddu 
orði Hans. Hvers konar loforð gætir þú gefið öðrum? Hvernig líður þér ef einhver stend
ur ekki við það sem hann lofar?

1.	 Sjá verkefnið „Boðorðin mín“ á bls. 12.    

2.	 Ímyndaðu þér að þú sért hebreadrengur eða stúlka á þeim tíma þegar þeir voru 
þrælar í Egyptalandi. Skrifaðu bréf til Ramsesar II. faraó Egyptalands og færðu 
rök fyrir því að hann ætti að gefa þjóð þinni frelsi og leyfa henni að yfirgefa 
landið.   

3.	 Skrifaðu stutt samtal á milli tveggja fylgjenda Móse sem kvarta yfir dvölinni í 
eyðimörkinni. Þú gætir jafnvel samið um þetta stuttan leikþátt og fengið einhvern 
í lið með þér að leika hann fyrir bekkinn.  

1.	 Hverjir telja gyðingar ættföður sinn? (Abraham)
2.	 Hvað segir Biblían að Guð hafi heitið Abraham og afkomendum hans ef þeir 

hlýddu orði Hans? (Að vernda þá og blessa)
3.	 Hvað heitir aðalspámaður gyðinga? (Móse)
4.	 Í hvaða landi voru gyðingar þrælar í 400 ár? (Egyptalandi)
5.	 Hvar segir sagan að Móse hafi fengið boðorðin tíu frá Guði? (Á Síonfjalli)
6.	 Nefnið eitt af boðorðunum tíu sem Móse færði Ísraelsmönnum.
7.	 Hvað þýðir orðið sáttmáli? (Samningur)
8.	 Hvað er talið að Ísraelsmenn hafi verið lengi á leiðinni til fyrirheitna landsins?  

(40 ár)

